
„Kaloe boekannja iapoenja omongan jang begitoe menista pada soesiok djoega, akoe tida nanti perioeken dateng mentjari soesiok disini. Salaennja itoe, akoe sendiri merasa panas sekali ia soeda begitoe pandang rendah pada tjabang Siao Lim Sie, jang sedari ratoesan taon soeda ternama besar dan sänget di maioein orang, maka kaloe sadja satoe kali ini kita tinggal diam sadja, dan tida bikin pembelahan boeat namanja Siao Lim Sie, akoe koewatir salandjoetnja orang tida aken pandang lagi pada orang-orang dari kita poenja tjabang."

Tie Tjong Siansoe, itoe waktoe soeda beroemoer limapoeloeh taon lebih, dan boleh dibilang ada saorang jang soeda toewa dan soeda deket pada lobang koeboer, tapi ternjata iapoenja adat jang keras masih sadja belon djadi ilang, satelah mendengar omongannja Tjeng Sian jang dioetjapken begitoe soenggoe-soenggoe, ia kiraken dengen sabetoelnja Boe Beng Hiap Kek soeda menghina iapoenja diri begitoe roepa, maka dengen iantes ia berlompat bangoen dari iapoenja tempat doedoek sembari berseroeh dengen keras; „Binatang! Boe Beng Hiap Kek brani menghina padakoe begitoe roepa! sekali poen akoe sama sekali tida kenal padanja! Oleh kerna ia soeda begitoe pandang enteng padakoe, biar poen akoe poenja badan boleh djadi antjoer leboer, akoe moesti katemoeken djoega padanja, dan getjek iapoenja badan sampe mendjadi gepeng!"

Tjeng Sian Hweeshio djadi girang sekali koetika meliat iapoenja oboran soeda berhasil, tapi lantaran kaloe ia oendjoek kagirangannja, tentoe bisa membikin iapoenja soesiok djadi berbalik tjoeriga lagi, maka ia tjoema oendjoek moeka girang jang tertjampoer sedih, kamoedian ia mengelah napas lagi.

